NELAYAN DIGALAK GUNA KAEDAH MODEN TINGKAT HASIL TANGKAPAN

KUCHING: Nelayan negeri ini khasnya di kawasan Demak Laut digalak menggunakan kaedah moden bagi meningkatkan hasil tangkapan ikan.
Ahli Dewan Undangan Negeri (ADUN) Demak Laut Dr Hazland Abang Hipni berkata, penggunaan alat moden menangkap ikan dapat membantu nelayan bukan sahaja meningkatkan hasil tangkapan juga memudahkan kerja menangkap ikan.
“Pada masa kini pelbagai teknologi atau alat dicipta bagi memudahkan kita melakukan kerja seharian, jadi guna dan manfaatkan teknologi moden demi meningkatkan hasil pendapatan anda (nelayan),” katanya.
Beliau berkata demikian ketika berucap pada Majlis Penyerahan Elaun Sara Hidup Bulanan Secara Tunai kepada 230 ahli Persatuan Nelayan Kawasan (PNK) Sri Muara di Dewan Perbadanan Produktiviti Malaysia (MPC) Demak Laut di sini baru-baru ini.
Mengulas lanjut tentang teknologi moden itu, Dr Hazland berkata antaranya alat ‘Fish Finder’, mesin ‘Net Hawler’, ‘Chiller’ ais batu dan bot gentian kaca.
Selain itu, katanya golongan nelayan juga perlu menjadualkan masa ke laut mengikut keadaan air pasang surut.
Bagi meningkatkan penjualan hasil tangkapan pula, beliau menggalakkan golongan nelayan menggunakan kaedah pemasaran digital selari dengan usaha kerajaan negeri ke arah pembangunan ekonomi digital.
Tambahnya, menerusi usaha sebegini, ia dapat mengurangkan kadar kebergantungan golongan nelayan terhadap bantuan kerajaan.
“Kerajaan menyalur banyak bantuan untuk nelayan berdaftar seperti elaun sara hidup sebanyak RM300 sebulan, bantuan bot, peralatan, baik pulih rumah, skim rumah kos rendah, dana aktiviti tahunan dan sebagainya.
“Jadi manfaatkanlah dengan baik demi kebaikan anda semua,” katanya.
Pada masa sama beliau memuji PNK Sri Muara  menjadi antara PNK terbaik di Malaysia dengan hasil yang tinggi.
Jelasnya, PNK Sri Muara juga mempunyai rumah kedai sendiri, kilang pemprosesan hasil laut, kapal pesiaran, pasar raya mini dan perkhidmatan pemasaran bergerak.
Hadir sama Pengarah Lembaga Kemajuan Ikan Malaysia (LKIM) Sarawak Kusuadi Salleh, Timbalan Pengerusi PNK Sri Muara Jublee Gobel dan tetamu kehormat lain.

